
Lënda: Kërkesë për informacion në lidhje me kartën e identitetit

I nderuar z. ministër

Forumi Musliman i Shqipërisë, një organizatë e shoqërisë civile, misioni i të cilës është mbrojtja e imazhit historik, kulturor dhe politik të islamit, si dhe bashkëjetesës në harmoni midis feve në Shqipëri, është informuar nga organet e shtypit dhe të medias mbi një projekt të ministrisë suaj për nxjerrjen e kartave të identitetit për shtetasit shqiptarë.

Sipas këtij informacioni, mësojmë që në kartën e re të identitetit, përveç të tjerash, planifikohet të vendoset edhe fotografia apo imazhi i Nënë Terezës. Ky fakt ka sjellë shqetësim në një numër të madh besimtarësh muslimanë, por edhe ateistë, të cilët e konsiderojnë këtë si një shkelje të hapur të karakterit laik të shtetit shqiptar, të sanksionuar në kushtetutën e Republikës së Shqipërisë.

Duke qënë se muslimanët shqiptarë ashtu si edhe shumica e shoqërisë sonë, duan të shohin integrimin e Shqipërisë në Bashkimin Evropjan, Forumi ynë, nuk mund të kuptojë përse duhet që figurat fetare të bëhen pjesë e identitetit modern shqiptar. Kujtojmë se vetë BE-ja nuk ka pranuar të identifikojë identitetin e saj me vlerat e krishtërimit, i cili është edhe feja e shumicës së popujve evropjanë.

Forumi Musliman i Shqipërisë mendon se afishimi i figurave fetare, të kujtdo lloj feje në kartën e identitetit, por edhe në simbole të tjera kombëtare do të përbënte një largim nga filozofia evropjane e kombit tonë dhe do të shkaktojë probleme në harmoninë ndërfetare në vend.
Duke qënë se Forumi ynë, për përpjekjet për vendosjen e figurës së Nënë Terezës në kartën e identitetit është njoftuar vetëm nëpërmjet mediave, lusim institucionin tuaj që të na informojë nëse dicka e këtillë është planifikuar me të vërtet apo jo.

Me konsideratë të lartë,

Fisnik Kruja

